
shrItripurAstavarAjaH

શ્રીત્રિપુરાસ્તવરાજઃ

શ્રીનાથાદિ ગુરુત્રયં ગણપતિં  પીઠત્રયં ભૈરવં
સિદ્ધૌઘં વટુકત્રયં પદયુગં દૂતીક્રમં મણ્ડલમ્ ।
વીરાન્દ્વ્યષ્ટચતુષ્કષષ્ટિનવકં વીરાવલીપઞ્ચકમ્ ।
શ્રીમન્માલિનિમન્ત્રરાજસહિતં વન્દે ગુરોર્મણ્ડલમ્॥ ૧॥
સેવે સિન્દૂરસન્દોહસુન્દરસ્વાઙ્ગભાસુરામ્  ।
કરુણાપૂરપીયૂષકટાક્ષાં કુલનાયિકામ્॥ ૨॥
દ્વિનેત્રં દ્વિભુજં શાન્તં ગુરું પદ્માસનસ્થિતમ્ ।
યોગપીઠે સમાસીનં નમામિ શિરસિસ્થિતમ્॥ ૩॥
નમામિ સદ્ગુરું શાન્તં પ્રત્યક્ષશિવરૂપિણમ્ ।
શિરસા યોગપીઠસ્થં મુક્તિકામાર્થસિદ્ધયે॥ ૪॥
યા નિત્યા પરમા શક્તિર્જગચ્ચૈતન્યરૂપિણી ।
તાં નમામિ મહાદેવીં  પઞ્ચમીં  માતૃરૂપિણીમ્॥ ૫॥
યસ્યાઃ સર્વં સમુત્પન્નં યસ્યામદ્યાપિ તિષ્ઠતિ ।
લયમેષ્યતિ યસ્યાં તાં પઞ્ચમીં  પ્રણમામ્યહમ્॥ ૬॥
શ્રીમત્કલ્પતરોર્મૂલે ભવાન્યા રત્નમન્દિરે ।
રત્નસિંહાસને   દેવ્યાઃ શ્રીચક્રં પ્રણમામ્યહમ્॥ ૭॥
ભૂગૃહં ગુણરેખાઢ્યં વેદદ્વારોપશોભિતમ્ ।
ત્રિવૃત્તં ષોડશદલં તથાષ્ટદલકર્ણિકમ્  ॥ ૮॥
મનુકોણં દ્વિદિક્કોણં વસુકોણં ત્રિકોણકમ્ ।
મધ્યે બિન્દુમહાચક્રં નિત્યં શ્રીત્રિપુરામયમ્॥ ૯॥
બ્રહ્માણ્ડાધારશક્તિશ્ચ કલાસ્મરપુરન્દરાઃ ।
એતાઃ સંયોજ્ય પુરત ઈશ્વરીં યોજયેચ્છિવે॥ ૧૦॥

શ્રીત્રિપુરાસ્તવરાજઃ

ચન્દ્રબીજં બિન્દુસંસ્થં શિવબીજં નિયોજયેત્ ।
માદનં શક્રબીજસ્થં યોજયેદ્ભુવનેશ્વરીમ્॥ ૧૧॥
શિવબીજં માદનસ્થં શક્રષષ્ટિસમન્વિતમ્ ।
સપ્તમં તચ્ચ શક્રસ્થં માયાબીજં સમુદ્ધરેત્॥ ૧૨॥
તુઙ્ગાક્ષરં  શિવાદિસ્થં મરુદિન્દ્રસમન્વિતમ્ ।
ધરન્ધરસુતાબીજમેકત્રાપિ નિયોજયેત્॥ ૧૩॥
બગલાતુરીયબીજાધઃ ષોડશં ચ નિયોજયેત્ ।
વાક્સ્થં તુરીયકં બીજં શાક્રબીજં નિયોજયેત્॥ ૧૪॥
પિનાકેશં ચન્દ્રસંસ્થમાકાશં રસસંસ્થિતમ્ ।
ચતુર્થસ્વરસંયુક્તં નાદબિન્દુસમન્વિતમ્॥ ૧૫॥
સર્વમેકત્ર સંયોજ્ય પઞ્ચપઞ્ચાક્ષરી ભવેત્ ।
પઞ્ચકૂટાત્મિકા વિદ્યા સર્વતન્ત્રેષુ ગોપિતા॥ ૧૬॥
કલહ્રીં   હસકલહ્રીં   હકહલહ્રીં   હકલહ્રીં   હકલસહ્રીં 
વિદ્યાચૂડામણિર્દેવી પ્રોક્તા સર્વોત્તમોત્તમા ।
તવ સ્નેહાન્મયાખ્યાતા નાખ્યેયા યસ્ય કસ્યચિત્॥ ૧૭॥
ઇન્દ્રો માં રક્ષયેત્પ્રાચ્યામાગ્નેય્યામગ્નિદેવતા ।
યામ્યે યમઃ સદા પાતુ નૈરૃતે નિરૃતિશ્ચ મામ્॥ ૧૮॥
પશ્ચિમે વરુણઃ પાતુ વાયવ્યે વાયુદેવતા ।
ધનદશ્ચેત્તરે પાતુ ઐશાન્યામીશ્વરોઽવતુ॥ ૧૯॥
ઊર્ધ્વં પ્રજાપતિઃ પાયાદધશ્ચાનન્તદેવતા ।
એવં દશ દિશો રક્ષાં કુર્વન્ત્વાશાધિદેવતાઃ॥ ૨૦॥
ગણેશઃ સર્વદા પાતુ ક્ષેત્રેશો રક્ષયેત્સદા ।
દ્વારશ્રીઃ સર્વદા પાતુ દેહલી પાતુ સર્વદા॥ ૨૧॥
ગણનાથઃ સદા પાતુ દુર્ગા માં પરિરક્ષતુ ।
વટુકો ભૈરવશ્ચાન્તે ક્ષેત્રપાલોઽભિરક્ષતુ॥ ૨૨॥
સહ રત્યા સ્વપત્ન્યા ચ કામદેવશ્ચ સર્વદા ।
પ્રીત્યા સહ વસન્તોઽપિ પાતુ માં નન્દને વને॥ ૨૩॥
ચક્રસ્ય પશ્ચિમે દ્વારે ભવાન્યા રત્નમન્દિરે ।

શઙ્ખપદ્મ  નિધી રક્ષાં કુરુતાં કામસિદ્ધયે॥ ૨૪॥
પાતુ માં રત્નસોપાનં પરમૈશ્વર્યશોભિતમ્ ।
રક્ષયેત્પશ્ચિમદ્વારે ભવાન્યા રત્નમન્દિરે॥ ૨૫॥
સરસ્વતી મહાલક્ષ્મીર્માયા દુર્ગા વિભૂતયે ।
ભદ્રકાલી તથા સ્વસ્તી સ્વાહા ચૈવ શુભઙ્કરી॥ ૨૬॥
ગૌરી ચ લોકધાત્રી ચ વાગીશ્વર્યાદયો મમ ।
એતાશ્ચાત્ર સ્થિતાઃ સર્વા રક્ષાં કુર્વન્તુ સર્વદા॥ ૨૭॥
પાષણ્ડાચારિણો ભૂતા ભૂમૌ યે ચાન્તરિક્ષગાઃ ।
દિવિ લોકે સ્થિતા યે ચ તે ગચ્છન્તુ શિવાજ્ઞયા॥ ૨૮॥
વાસ્તૂનામધિપો બ્રહ્મા સ્રષ્ટા રક્ષતુ સર્વદા ।
કુલનાથઃ સદા પાતુ દ્વીપનાથોઽપિ સર્વદા॥
શિવં કુર્વન્તુ તાઃ સર્વા આસને પઞ્ચ દેવતાઃ॥ ૨૯॥
પૃથ્વિ ત્વયા ધૃતા લોકા દેવિ ત્વં વિષ્ણુના ધૃતા ।
ત્વં ચ ધારય માં દેવિ પવિત્રં કુરુ ચાસનમ્॥ ૩૦॥
ચક્રસ્ય દક્ષિણે ભાગે શ્રીમત્પાત્રસ્ય મણ્ડલે ।
પઞ્ચરત્નાનિ મે પાન્તુ પૂજકાનાં ચ સિદ્ધયે॥ ૩૧॥
તત્ર પાત્રાસને પુણ્યે સર્વદા વહ્નિમણ્ડલે ।
વહ્નેશ્ચ મણ્ડલં પાતુ કુલદેવ્યાશ્ચ પૂજને॥ ૩૨॥
ધૂમ્રાર્ચિરૂષ્મા   જ્વલિની જ્વાલિની વિસ્ફુલિઙ્ગિની  ।
સુશ્રીઃ સુરૂપા કપિલા હવ્યકવ્યવહે દશ॥ ૩૩॥
વહ્નેર્દશકલા  જ્ઞેયાઃ સર્વધર્મફલપ્રદાઃ ।
એતાભિઃ સહિતો રક્ષાં કુર્યાદ્વૈશ્વાનરો મમ॥ ૩૪॥
તત્ર પાત્રવરે દિવ્યે શ્રીમદાદિત્યમણ્ડલે ।
સૂર્યસ્ય મણ્ડલં પાતુ મમ સર્વાર્થસિદ્ધયે॥ ૩૫॥
તપિની તાપિની ધૂમ્રા મરીચિર્જ્વાલિની રુચિઃ ।
સુષુમ્ના ભોગદા વિશ્વા બોધિની ધારિણી ક્ષમા॥ ૩૬॥
કભાદ્યર્ણયુતા ભાનોષ્ઠડાન્તા દ્વાદશેરિતાઃ ।

એતાઃ કલાસ્તુ સૂર્યસ્ય સૂર્યમણ્ડલસંસ્થિતાઃ॥
એતાભિઃ સહિતો રક્ષામાદિત્યઃ પ્રકરોતુ મે॥ ૩૭॥
તત્ર પાત્રામૃતે દિવ્યે સોમસ્યામૃતમણ્ડલે ।
અમૃતં સર્વદા પાતુ ભૈરવાનન્દહેતુકમ્॥ ૩૮॥
અમૃતા માનદા પૂષા તુષ્ટિઃ પુષ્ટી રતિર્ધૃતિઃ ।
શશિની ચન્દ્રિકા કાન્તિર્જ્યોત્સ્ના શ્રીઃ પ્રીતિરઙ્ગદા ॥ ૩૯॥
પૂર્ણા પૂર્ણામૃતા કામદાયિન્યઃ સ્વરજાઃ કલાઃ ।
સોમમણ્ડલમધ્યસ્થા રક્ષાં કુર્વન્તુ સર્વદા॥ ૪૦॥
રવિવેદકલાપૂર્ણે સુધાસમ્પૂર્ણમણ્ડલે ।
નક્ષત્રાધિપતી રક્ષાં કરોતુ મમ ભૂતયે॥ ૪૧॥
સૂર્યાગ્નિમણ્ડલે દિવ્યે સમ્પૂર્ણે શશિમણ્ડલે ।
પાતુ માં ખેચરીબીજં દોષૈકાદશનાશકૃત્॥ ૪૨॥
શક્તિયુક્તે સુરાનન્દે ભૈરવાદ્યૈઃ સશક્તિભિઃ ।
આનન્દભૈરવો રક્ષાં કરોતુ મમ સર્વદા॥ ૪૩॥
તત્ર પૂર્ણામૃતે પુણ્યે શક્તિર્યા વારણી કલા ।
આનન્દરૂપિણી રક્ષાં કરોતુ મમ સર્વદા॥ ૪૪॥
સૃષ્ટિર્બુદ્ધિઃ સ્મૃતિર્મેધા કાન્તિર્લક્ષ્મીર્દ્યુતિઃ સ્થિરા ।
સ્થિતિઃ સિદ્ધિરિતિ ખ્યાતાઃ કચવર્ગકલા દશ॥ ૪૫॥
અકારાદ્બ્રહ્મણોત્પન્નાઃ સૃષ્ટિકર્મણિ તત્પરાઃ ।
એતાભિઃ સહિતઃ પાયાદ્બ્રહ્મા માં વાક્પ્રદઃ સદા॥ ૪૬॥
જરા ચ પાલિની શાન્તિરીશ્વરી રતિકામિકે ।
વરદા હ્લાદીની પ્રીતિર્દીર્ઘા ચ ટતવર્ગગાઃ॥ ૪૭॥
ઉકારાદ્વિષ્ણુસમ્ભૂતાઃ સ્થિતિકર્મણિ તત્પરાઃ ।
એતાભિઃ સહિતઃ પાયાન્માં વિષ્ણુઃ પુષ્ટિદાયકઃ॥ ૪૮॥
તીક્ષ્ણા રૌદ્રી ભયા નિદ્રા તન્દ્રી ક્ષુત્ ક્રોધિની ક્રિયા ।
ઉદ્ગારા મૃત્યુરૂપા ચ પયવર્ગકલા દશ॥ ૪૯॥
મકારાદ્રુદ્રસમ્ભૂતાઃ સંહારનિરતાઃ સદા ।

એતાભિઃ સહિતો રુદ્રો માં પાયાન્મૃત્યુનાશકઃ॥ ૫૦॥
તિરસ્કરિણ્યઃ પશુહૃત્પઞ્ચેન્દ્રિયવિમોહનાઃ ।
અનન્તાન્તાસ્તુ તાઃ પઞ્ચ પીતા શ્વેતારુણાસિતા॥ ૫૧॥
બિન્દોરીશ્વરસમ્ભૂતાઃ ષલવર્ગકલાસ્તથા ।
તિરોધાનપરાભિર્માં પાયાદેતાભિરીશ્વરઃ॥ ૫૨॥
નિવૃત્તિશ્ચ પ્રતિષ્ઠા ચ વિદ્યા શાન્તિસ્તથૈવ ચ ।
ઇન્ધિકા દીપિકા ચેતિ રેચિકા મોચિકા પરા॥ ૫૩॥
સૂક્ષ્મા સૂક્ષ્મામૃતા જ્ઞાનામૃતા આપ્યાયિની તથા ।
વ્યાપિની વ્યોમરૂપા ચ અનન્તા ચેતિ ષોડશ॥ ૫૪॥
એતાઃ સ્વરકલા નાદાત્સદાશિવસમુદ્ભવાઃ॥ ૫૫॥
અનુગ્રહપ્રદા નિત્યં સર્વસિદ્ધિપ્રદાયિકાઃ ।
એતાભિઃ સહિતઃ પાયાત્સદાપૂર્વઃ શિવસ્તુ મામ્॥ ૫૬॥
માતૃકા પાતુ માં નિત્યં સર્વમન્ત્રસ્વરૂપિણી ।
અખણ્ડૈકરસાનન્દકરી માં પાતુ સર્વદા॥ ૫૭॥
અમૃતેશી સદા પાતુ દીપિની પાતુ સર્વદા ।
મૂલવિદ્યા ચ માં પાતુ શ્રીમત્ત્રિપુરસુન્દરી॥
કામેશ્વર્યાદિભિર્યુક્તા નિત્યાભિઃ પાતુ માં સદા॥ ૫૮॥
સર્વાધો મણ્ડુકાકારે રુદ્રઃ કાલાનલો વિભુઃ॥ ૫૯॥
રક્ષાં કરોતુ મે નિત્યં યા મૂલપ્રકૃતિઃ  સદા ।
તતશ્ચાધારશક્તિર્યા મમ રક્ષાં કરોતુ સા॥ ૬૦॥
કૂર્મસ્તુ સતતં પાયાદનન્તો રક્ષયેત્સદા ।
તસ્ય મૂર્ધ્નિ  સ્થિતઃ શ્વેતવરાહઃ પરિરક્ષતુ॥ ૬૧॥
દન્તે તસ્ય સ્થિતા પૃથ્વી પાતુ નિત્યં વસુન્ધરા ।
સમુદ્રઃ સર્વદા પાતુ સુરત્નૈરમૃતૈર્જલૈઃ॥ ૬૨॥
રત્નદીપં ચ મે રક્ષાં કરોતુ સ્વર્ણપર્વતઃ ।
પાતુ માં નન્દનોદ્યાનં પાન્તુ માં કલ્પભૂરુહઃ॥ ૬૩॥
અધસ્તેષાં સદા પાતુ વિચિત્રા રત્નભૂમિકા ।

વાલુકાઃ પઞ્ચ માં પાન્તુ પાન્તુ દેવમહીરુહઃ॥ ૬૪॥
નવરત્નમયાસ્તત્ર પ્રાકારાઃ પાન્તુ માં નવ ।
શ્રીરત્નમન્દિરં દિવ્યચિન્તામણિવિભૂષિતમ્॥ ૬૫॥
તત્ર પદ્મે મહાદિવ્યે પ્રભામણ્ડલવેદિકા ।
શ્વેતચ્છત્રં સદા પાતુ રત્નમુક્તામણિપ્રભમ્॥ ૬૬॥
પ્રભામધ્યસ્થિતં પાતુ રત્નસિંહાસનં   ચ મામ્ ।
સિંહાસનસ્ય   પાર્શ્વસ્થં ધર્મો જ્ઞાનં ચ રક્ષતુ॥ ૬૭॥
વૈરાગ્યં રક્ષયેન્નિત્યમૈશ્વર્યં રક્ષયેત્સદા ।
અધર્મો રક્ષયેન્નિત્યમજ્ઞાનં પરિરક્ષતુ॥ ૬૮॥
અવૈરાગ્યં તુ માં પાયાદનૈશ્વર્યં તુ સર્વદા ।
સિંહાસનસ્ય   મધ્યસ્થા દુર્ગા માં પરિરક્ષતુ॥ ૬૯॥
માયા માં પાતુ તત્રૈવ વિદ્યા માં પરિરક્ષતુ ।
શ્રીવિદ્યા શુદ્ધવિદ્યા ચ માતઙ્ગી  ભુવનેશ્વરી॥ ૭૦॥
વારાહી ચ સમાખ્યાતાઃ પઞ્ચવિદ્યાશ્ચ પાન્તુ મામ્ ।
અનન્તો રક્ષયેન્નિત્યં ફણપઞ્ચદશાન્વિતઃ॥ ૭૧॥
તન્મધ્યફણમધ્યસ્થં મહાપદ્મં ચ રક્ષતુ ।
પાતુ ચાનન્દકન્દં માં જ્ઞાનનાલં ચ સર્વદા॥ ૭૨॥
દલા પ્રકૃતિરૂપા  માં પ્રકૃત્યાકારકેસરૈઃ ।
પાતુ માં પાતુ નિત્યં સા તત્ત્વરૂપા ચ કર્ણિકા  ॥ ૭૩॥
સૂર્યસ્ય મણ્ડલં પાતુ પાતુ માં સોમમણ્ડલમ્ ।
વહ્નેશ્ચ મણ્ડલં પાતુ સત્ત્વં રક્ષતુ સર્વદા॥
રજશ્ચ પાતુ માં નિત્યં પાતુ નિત્યં તમોગુણઃ॥ ૭૪॥
આત્મા ચૈવાન્તરાત્મા ચ પરમાત્મા ચ રક્ષતુ ।
જ્ઞાનાત્મા ચ તથા રક્ષાં કરોતુ મમ સર્વદા॥ ૭૫॥
આત્મતત્ત્વં શક્તિતત્ત્વં વિદ્યાતત્ત્વં તથૈવ ચ ।
સદાશિવસ્ય યત્તત્ત્વં તત્સર્વં પાતુ માં સદા॥ ૭૬॥
જ્ઞાનં માયાકલાવિદ્યાતત્ત્વાત્માનો વિભૂતયઃ ।

રત્નસિંહાસને   દેવ્યા રક્ષાં કુર્વન્તુ સર્વદા॥ ૭૭॥
બ્રહ્મા વિષ્ણુશ્ચ રુદ્રશ્ચ ઈશ્વરશ્ચ સદાશિવઃ ।
એતે પઞ્ચ મહાપ્રેતા રક્ષાં કુર્વન્તુ સર્વદા॥ ૭૮॥
સુધાર્ણવાસનં પાતુ પાતુ પોતામ્બુજાસનમ્ ।
દેવ્યાસનં સદા પાતુ પાતુ ચક્રાસનં ચ મામ્॥ ૭૯॥
સર્વમન્ત્રાસનં પાતુ સાધ્યસિદ્ધાસનં તથા ।
નવયોન્યાસનં પાતુ સર્વદા મમ રક્ષણમ્॥ ૮૦॥
કરોતુ કુલસુન્દર્યઃ કામરૂપં શિવાસનમ્ ।
તત્રૈવ સંસ્થિતા દેવ્યો રક્ષાં કુર્વન્તુ સર્વદા॥ ૮૧॥
ત્રિપુરા ત્રિપુરેશી ચ ત્રિપુરાદ્યા ચ સુન્દરી ।
ત્રિપુરાવાસિની પશ્ચાત્ ત્રિપુરાશ્રીશ્ચ માલિની॥ ૮૨॥
સિદ્ધામ્બા ભૈરવીત્યેતાસ્ત્રિપુરાદ્યાશ્ચ પાન્તુ મામ્ ।
ગુરવો દિવ્યસિદ્ધૌઘમાનવૌઘાસ્ત્રિધા સ્થિતાઃ॥ ૮૩॥
મુનિવેદનાગસઙ્ખ્યા રક્ષાં કુર્વન્તુ સર્વદા ।
સમસ્તપ્રકટા ગુપ્તાસ્તથા ગુપ્તતરાશ્ચ યાઃ॥ ૮૪॥
સમ્પ્રદાયાઃ કુલોત્તીર્ણા નિગર્ભાશ્ચ રહસ્યકાઃ ।
તથૈવાતિરહસ્યાશ્ચ પરાપરરહસ્યકાઃ॥ ૮૫॥
નવધા પૂજનં તત્ર યોગિનીનાં વિધીયતે ।
એતાસ્તુ સતતં રક્ષાં કુર્વતાં યોગિનીગણાઃ॥ ૮૬॥
ત્રૈલોક્યમોહનં ચક્રં પ્રથમં પરિરક્ષતુ ।
અણિમા પશ્ચિમે પાતુ લઘિમા ચોત્તરે તથા॥ ૮૭॥
પૂર્વદ્વારે ચ મહિમા ઈશિતા પાતુ દક્ષિણે ।
વશિતા મારુતે પાતુ પ્રાકામ્યા ત્વીશકે તથા॥ ૮૮॥
ભુક્તિસિદ્ધિસ્તથાગ્નેય્યામિચ્છા રક્ષતુ નૈરૃતે ।
અધઃ પાતુ સદા પ્રાપ્તિઃ સર્વકામપ્રદાયિની॥ ૮૯॥
સર્વકામા સદા પાતુ ઊર્ધ્વે ચોર્ધ્વનિવાસિની ।
એતાઃ પ્રથમરેખાયાં સર્વાઃ પ્રકટપૂરિતાઃ॥ ૯૦॥

ભૈરવશ્ચાસિતાઙ્ગો  યઃ કામરૂપસ્ય પીઠકે ।
બ્રહ્માણીસહિતઃ પૂર્વે દ્વારે માં પરિરક્ષતુ॥ ૯૧॥
મલયે ચાગ્નિદિગ્ભાગે સંસ્થિતો રુરુભૈરવઃ ।
માહેશીસહિતઃ પાતુ કુલાચારસ્ય સિદ્ધયે॥ ૯૨॥
ચણ્ડઃ કોલગિરૌ રક્ષાં કૌમારીસહિતો યમે ।
કરોતુ ભૈરવો નિત્યં પૂજકાનાં ચ સિદ્ધયે॥ ૯૩॥
વૈષ્ણવીસહિતઃ ક્રોધઃ કુલાન્તે પીઠરાજકે ।
નૈરૃતે સર્વદા પાતુ ભોગમોક્ષાર્થસિદ્ધયે॥ ૯૪॥
ચૌહાર્યે પશ્ચિમે પીઠે વારાહીસહિતઃ સદા ।
ઉન્મત્તભૈરવો રક્ષાં કરોતુ મમ સિદ્ધયે॥ ૯૫॥
જાલન્ધરે મહાપીઠે કપાલી ભૈરવઃ સદા ।
ઇન્દ્રાણીસહિતો રક્ષાં વાયવ્યે પ્રકરોતુ મે॥ ૯૬॥
ઓડ્યાણે ચોત્તરે પીઠે ચામુણ્ડાસહિતઃ સદા ।
ભીષણો ભૈરવઃ પાતુ સાધકાનાં ચ સિદ્ધયે॥ ૯૭॥
સંહારશ્ચણ્ડિકાયુક્તો દેવીકોષ્ઠે ચ પીઠકે ।
ઐશાન્યાં રક્ષયેન્નિત્યં કુલાચારસ્ય સિદ્ધયે॥ ૯૮॥
એતે દ્વિતીયરેખાયાં સંસ્થિતાશ્ચતુરશ્રગાઃ ।
સર્વસઙ્ક્ષેભિણી મુદ્રા પશ્ચિમે પાતુ સર્વદા॥ ૯૯॥
દ્રાવિણી ચોત્તરે પાતુ પૂર્વે ચાકર્ષણી સદા ।
યામ્યે વશ્યા સદા પાતુ ઉન્માદા મારુતે સદા॥ ૧૦૦॥
ઈશે મહાઙ્કુશા પાતુ ત્રિખણ્ડા પાતુ ચાનલે ।
નૈરૃતે બીજમુદ્રા ચ ઊર્ધ્વે રક્ષતુ ખેચરી॥ ૧૦૧॥
મહામુદ્રા ત્વધઃ પાતુ યોગિની યોનિરૂપિણી ।
સુસિદ્ધયો મુદ્રિકાશ્ચ ભૈરવાઃ સહ માતૃભિઃ॥ ૧૦૨॥
એતાશ્ચક્રસ્થિતા નિત્યં સર્વકામફલપ્રદાઃ ।
ચતુરશ્રે ત્રિરેખાસુ રક્ષાં કુર્વન્તુ સર્વદા॥ ૧૦૩॥
સર્વાશાપૂરકં ચક્રં દ્વિતીયં પરિરક્ષતુ ।
કામાકર્ષણરૂપા ચ બુદ્ધ્યાકર્ષણરૂપિણી॥ ૧૦૪॥

અહઙ્કારાકર્ષણી ચ શબ્દાકર્ષણરૂપિણી ।
સ્પર્શાકર્ષણરૂપા ચ રૂપાકર્ષણરૂપિણી॥ ૧૦૫॥
રસાકર્ષણરૂપા ચ ગન્ધાકર્ષણરૂપિણી ।
ચિત્તાકર્ષણરૂપા ચ ધૈર્યાકર્ષણરૂપિણી॥ ૧૦૬॥
સ્મૃત્યાકર્ષણરૂપા ચ નામાકર્ષણરૂપિણી ।
બીજાકર્ષણરૂપા ચ આત્માકર્ષણરૂપિણી॥ ૧૦૭॥
અમૃતાકર્ષણી દેવી શરીરાકર્ષણી તથા ।
એતાશ્ચક્રસ્થિતા નિત્યં સ્વરાર્ણા ષોડશે દલે॥ ૧૦૮॥
સર્વાભીષ્ટપ્રદા દેવ્યો રક્ષાં કુર્વન્તુ સર્વદા ।
સર્વસઙ્ક્ષોભણં ચક્રં તૃતીયં પરિરક્ષતુ॥ ૧૦૯॥
અનઙ્ગકુસુમા  પૂર્વે દક્ષિણેઽનઙ્ગમેખલા  ।
પશ્ચિમેઽનઙ્ગમદના  ઉત્તરે મદનાતુરા॥ ૧૧૦॥
અનઙ્ગરેખા  ચાગ્નેય્યાં નૈરૃતેઽનઙ્ગવેગિની  ।
વાતેઽનઙ્ગાઙ્કુશા  ચૈવ ઈશે ચાનઙ્ગમાલિની ॥ ૧૧૧॥
કવર્ગાદ્યષ્ટવર્ગસ્થા અષ્ટૌ ચાનઙ્ગશક્તયઃ  ।
રક્ષાં કુર્વન્તુ તાઃ સર્વા દેવ્યાશ્ચાષ્ટદલે સ્થિતાઃ॥ ૧૧૨॥
સર્વસૌભાગ્યદં ચક્રં ચતુર્થં પરિરક્ષતુ ।
સર્વસઙ્ક્ષોભિણી શક્તિઃ સર્વવિદ્રાવિણી તથા॥ ૧૧૩॥
સર્વાકર્ષણશક્તિશ્ચ સર્વાહ્લાદસ્વરૂપિણી ।
સર્વસમ્મોહિની શક્તિઃ સર્વસ્તમ્ભનરૂપિણી॥ ૧૧૪॥
સર્વજૃમ્ભણશક્તિશ્ચ  સર્વતોવશ્યરૂપિણી ।
સર્વરઞ્જનશક્તિશ્ચ સર્વોન્માદસ્વરૂપિણી॥ ૧૧૫॥
સર્વાર્થસાધિની શક્તિઃ સર્વસમ્પત્તિપૂરણી ।
સર્વમન્ત્રમયી શક્તિઃ સર્વદ્વન્દ્વક્ષયઙ્કરી॥ ૧૧૬॥
ચતુર્દશારચક્રસ્થા રક્ષાં કુર્વન્તુ સર્વદા ।
સર્વાર્થસાધકં ચક્રં પઞ્ચમં પરિરક્ષતુ॥ ૧૧૭॥
સર્વસિદ્ધિપ્રદા દેવી સર્વસમ્પત્પ્રદાયિની ।

સર્વપ્રિયઙ્કરી શક્તિઃ સર્વમઙ્ગલકારિણી ॥ ૧૧૮॥
સર્વકામપ્રદા દેવી સર્વદુઃખવિમોચિની ।
સર્વમૃત્યુપ્રશમની સર્વવિઘ્નનિવારિણી॥ ૧૧૯॥
સર્વાઙ્ગસુન્દરી  દેવી સર્વસૌભાગ્યદાયિની ।
બહિર્દશારચક્રસ્થા રક્ષાં કુર્વન્તુ સર્વદા॥ ૧૨૦॥
સર્વરક્ષાકરં ચક્રં ષષ્ઠં રક્ષતુ સર્વદા ।
સર્વજ્ઞા સર્વશક્તિશ્ચ સર્વૈશ્વર્યફલપ્રદા॥ ૧૨૧॥
સર્વજ્ઞાનમયી દેવી સર્વવ્યાધિવિનાશિની ।
સર્વાધારસ્વરૂપા ચ સર્વપાપહરા તથા॥ ૧૨૨॥
સર્વાનન્દમયી દેવી સર્વરક્ષાસ્વરૂપિણી ।
તથૈવ હિ મહાદેવી સર્વેપ્સિતફલપ્રદા॥ ૧૨૩॥
અન્તર્દશારચક્રસ્થા રક્ષાં કુર્વન્તુ સર્વદા ।
સર્વરોગહરં ચક્રં સપ્તમં પરિરક્ષતુ॥ ૧૨૪॥
વાગ્દેવી વશિની પાતુ પાતુ કામેશ્વરી ચ મામ્ ।
મોદિની વિમલા પાતુ અરુણા જયિની ચ મામ્॥ ૧૨૫॥
સર્વેશ્વરી ચ મે રક્ષાં કુરુતાં કૌલિની તથા ।
વાગ્દેવ્યો વરદાઃ સન્તુ સર્વાસ્તુષ્યન્તુ પૂજિતાઃ॥ ૧૨૬॥
અષ્ટકોણાન્તરે વાણ્યો રક્ષાં કુર્વન્તુ સર્વદા ।
સર્વસિદ્ધિપ્રદં ચક્રમષ્ટમં પરિરક્ષતુ॥ ૧૨૭॥
અષ્ટકોણાન્તરસ્થાને ત્રિકોણે બહિરાયુધાઃ ।
શ્રીમત્પાશાઙ્કુશધનુર્બાણાશ્ચાયુધદેવતાઃ॥ ૧૨૮॥
ષડઙ્ગદેવતાઃ  પાન્તુ અઙ્ગસ્થાશ્ચાઙ્ગદેવતાઃ   ।
મહાદેવ્યશ્ચક્રસંસ્થા રક્ષાં કુર્વન્તુ સર્વદા॥ ૧૨૯॥
શ્રીમત્ત્રિકોણમધ્યે તુ તત્ર કોણત્રયેષુ ચ ।
મધ્યે ચ સર્વદા પાન્તુ ચતસ્રઃ પીઠદેવતાઃ॥ ૧૩૦॥
કામે કામેશ્વરી પાતુ પૂર્ણે વજ્રેશ્વરી તથા ।
જાલન્ધરે મહાપીઠે પાતુ માં ભગમાલિની॥ ૧૩૧॥

10 sanskritdocuments.org



શ્રીત્રિપુરાસ્તવરાજઃ

ઓડ્યાણકે મહાપીઠે મહાત્રિપુરસુન્દરી ।
સર્વાનન્દમયં ચક્રં નવમં પરિરક્ષતુ॥ ૧૩૨॥
સૂર્યેન્દુવહ્નિપીઠે તુ બિન્દુચક્રનિવાસિની ।
બ્રહ્મસ્વરૂપિણી પાતુ શ્રીમત્ત્રિપુરસુન્દરી॥ ૧૩૩॥
યોનિમધ્યે તુ પરિતો નિત્યા ષોડશશક્તયઃ ।
દેવ્યાઃ શ્રીચક્રમધ્યસ્થા રક્ષાં કુર્વન્તુ સર્વદા॥ ૧૩૪॥
ત્રૈલોક્યમોહને ચક્રે ચતુરશ્રે સુશોભને ।
પાતુ મામનિશં દેવી ત્રિપુરા પરમેશ્વરી॥ ૧૩૫॥
સર્વાશાપૂરકે ચક્રે ષોડશારે મનોહરે ।
તત્ર ચક્રેશ્વરી નિત્યં પાતુ માં ત્રિપુરેશ્વરી॥ ૧૩૬॥
તથાષ્ટદલચક્રે તુ સર્વસઙ્ક્ષોભકારકે ।
તત્ર ચક્રેશ્વરી નિત્યં પાયાત્ત્રિપુરસુન્દરી॥ ૧૩૭॥
ચતુર્દશારચક્રે તુ શુભે સૌભાગ્યદાયકે ।
તત્ર ચક્રેશ્વરી નિત્યં પાયાત્ત્રિપુરવાસિની॥ ૧૩૮॥
સર્વાર્થસાધકે બાહ્યે દશારે ચક્રરાજકે ।
ત્રિપુરાશ્રીઃ સદા પાતુ મમ કલ્યાણહેતવે॥ ૧૩૯॥
અન્તર્દશારચક્રે તુ સર્વરક્ષાકરે પરે ।
નિત્યં ચક્રેશ્વરી દેવી પાયાત્ત્રિપુરમાલિની॥ ૧૪૦॥
અથાષ્ટકોણચક્રે તુ સર્વરોગહરે પરે ।
પાતુ માં ત્રિપુરા સિદ્ધા દેવી ચક્રેશ્વરી સદા॥ ૧૪૧॥
સર્વસિદ્ધિ પ્રદે ચક્રે ગુણકોણે મનોહરે ।
ચક્રેશ્વરી ચ મે રક્ષાં કરોતુ ત્રિપુરામ્બિકા॥ ૧૪૨॥
સર્વાનન્દમયે ચક્રે મધ્યે બિન્દૌ સુશોભને ।
મહાચક્રેશ્વરી પાતુ શ્રીમત્ત્રિપુરભૈરવી॥ ૧૪૩॥
નિત્યા કામેશ્વરી પાતુ પાતુ માં ભગમાલિની ।
નિત્યક્લિન્ના ચ માં પાતુ ભેરુણ્ડા પાતુ સર્વદા॥ ૧૪૪॥
માં વહ્નિવાસિની પાતુ મહાવજ્રેશ્વરી તથા ।
પાતુ માં શિવદૂતી ચ ત્વરિતા રક્ષયેત્સદા॥ ૧૪૫॥

કુલસુન્દરી માં પાતુ નિત્યાનિત્યા ચ પાતુ મામ્ ।
નિત્યા નીલપતાકા ચ વિજયા પાતુ સર્વદા॥ ૧૪૬॥
શ્રીસર્વમઙ્ગલા  પાતુ નિત્યા જ્વાલાંશુમાલિની ।
વિચિત્રા સર્વદા પાતુ ષોડશી પાતુ સુન્દરી॥ ૧૪૭॥
ષોડશી પ્રથમા નિત્યા ત્રિપઞ્ચતિથિગામિની ।
અનુલોમવિલોમેન શ્રીમત્ત્રિપુરસુન્દરી॥ ૧૪૮॥
મહાવિદ્યા તુરીયા તુ પાતુ માં બહુરૂપિણી ।
મહાસપ્તદશી નિત્યા નિત્યમાનન્દરૂપિણી॥ ૧૪૯॥
પૂર્વં દક્ષિણપશ્ચાચ્ચ ઉત્તરોર્ધ્વમનુત્તમમ્ ।
બૌદ્ધવૈદિકશૈવાશ્ચ સૌરવૈષ્ણવશાક્તકાઃ॥ ૧૫૦॥
સૃષ્ટિસ્થિતિલયાખ્યાનાં વાસો રક્ષતુ સર્વદા ।
ચતસ્રઃ સમયાદેવ્યો યોગિન્યઃ પાન્તુ સર્વદા॥ ૧૫૧॥
ચતુરસ્રે મહાચક્રે તારા માં પરિરક્ષતુ ।
ડાકિની રાકિણી પાતુ લાકિની કાકિની તથા॥
સાકિની હાકિની પાતુ યાકિની સર્વરૂપિણી॥ ૧૫૨॥
વર્ણસ્થા માતૃકાઃ સર્વા દેહસ્થા માતૃકાશ્ચ યાઃ ।
રક્ષાં કુર્વન્તુ તાઃ સર્વાશ્ચક્રરાજે તુ પૂજિતાઃ॥ ૧૫૩॥
શ્રીચક્રે પૂજિતા યા યાઃ પૂજિતા યા ન પૂજિતાઃ ।
સર્વાસ્તાઃ પૂજિતાઃ સન્તુ શ્રીમત્ત્રિપુરસુન્દરી॥ ૧૫૪॥
ચતુરશ્રે મહાચક્રે બુદ્ધો માં પરિરક્ષતુ ।
પાતુ મામનિશં દેવઃ ષોડશારે પ્રજાપતિઃ॥ ૧૫૫॥
તથાષ્ટદલચક્રે તુ શિવો માં પરિરક્ષતુ ।
ચતુર્દશારચક્રે તુ ભાસ્કરો રક્ષયેત્સદા॥ ૧૫૬॥
દ્વિદશારે તથા પાતુ પ્રભુર્નારાયણો હરિઃ ।
અષ્ટારે મધ્યચક્રે તુ પાતુ માં ભુવનેશ્વરી॥ ૧૫૭॥
અષ્ટારાન્તસ્ત્રિકોણે તુ કાલિકા પાતુ સર્વદા ।
ત્રિકોણાન્તરચક્રે તુ પાતુ કાત્યાયની ચ મામ્॥ ૧૫૮॥

નવચક્રેશ્વરી નિત્યા યા નિત્યા પરમા કલા ।
પાતુ મામનિશં દેવી શ્રીમત્ત્રિપુરસુન્દરી॥ ૧૫૯॥
મહાત્રિપુરસુન્દર્યાશ્ચિન્તનીયા ચ યા પરા ।
બ્રહ્મસ્વરૂપિણી પાતુ પઞ્ચમી પરદેવતા॥ ૧૬૦॥
પઞ્ચમી પાતુ સતતં નિત્યં રક્ષતુ પઞ્ચમી ।
શાન્તિં  કરોતુ સા નિત્યા પઞ્ચમી પરદેવતા॥ ૧૬૧॥
સા પુનઃ પઞ્ચમી શક્તિર્નિત્યચૈતન્યરૂપિણી  ।
કારણાનન્દમધ્યસ્થા પાતુ માં પઞ્ચમી સદા॥ ૧૬૨॥
પઞ્ચતત્ત્વં તથા પઞ્ચ યત્કિઞ્ચિત્ પઞ્ચમં સ્મૃતમ્ ।
નિત્યં પઞ્ચગુણૈઃ પાતુ પઞ્ચમી પરદેવતા॥ ૧૬૩॥
પઞ્ચપઞ્ચાક્ષરૈર્મન્ત્રૈઃ પઞ્ચકૂટૈશ્ચ પઞ્ચભિઃ ।
પઞ્ચમી પાતુ સતતં નિત્યં રક્ષતુ પઞ્ચમી॥ ૧૬૪॥
શ્રીવિદ્યા ચ તથા લક્ષ્મીર્મહાલક્ષ્મીસ્તથૈવ ચ ।
ત્રિશક્તિઃ સર્વસામ્રાજ્યલક્ષ્મીઃ પઞ્ચ પ્રકીર્તિતાઃ  ॥ ૧૬૫॥
શ્રીવિદ્યા ચ પરઞ્જ્યોતિઃ પરા નિષ્કલશામ્ભવી ।
અજપા માતૃકા ચેતિ પઞ્ચ કોશાઃ પ્રકીર્તિતાઃ  ॥ ૧૬૬॥
શ્રીવિદ્યા ત્વરિતા ચૈવ પારિજાતેશ્વરી તથા ।
ત્રિપુટા પઞ્ચબાણેશી પઞ્ચકલ્પલતાઃ સ્મૃતાઃ॥ ૧૬૭॥
શ્રીવિદ્યાઽમૃતપીઠેશી સુધાસૂરમૃતેશ્વરી ।
અન્નપૂર્ણેતિ વિખ્યાતા પઞ્ચ કામદુઘાઃ સ્મૃતાઃ॥ ૧૬૮॥
શ્રીવિદ્યા સિદ્ધલક્ષ્મીશ્ચ માતઙ્ગી  ભુવનેશ્વરી ।
વારાહી પઞ્ચરત્નાનામીશ્વર્યશ્ચ પ્રકીર્તિતાઃ  ॥ ૧૬૯॥
ગણેશો વટુકશ્ચૈવ ક્ષેત્રેશો યોગિનીગણાઃ ।
તર્પિતા   બલિપાત્રાણિ સર્વે રક્ષન્તુ પૂજિતાઃ॥ ૧૭૦॥
ઐશાન્યાં સર્વદા પાતુ નિત્યં નિર્માલ્યવાસિની ।
શેષિકા સુન્દરી પાતુ બિન્દુચક્રનિવાસિની॥ ૧૭૧॥
નિત્યં કામકલા પાતુ મુદ્રા માં પાતુ ખેચરી ।

શક્તિર્માં સર્વદા પાતુ યા મૂલાધારવાસિની॥ ૧૭૨॥
મુદ્રામન્ત્રોપચારૈસ્તુ સમસ્તા દેવતાશ્ચ યાઃ ।
તાઃ શ્રીશ્ચ પૂજિતા ચાસ્તુ શ્રીમત્ત્રિપુરસુન્દરી॥ ૧૭૩॥
શ્રીમત્ત્રિપુરસુન્દર્યાઃ સ્તવરાજં મનોહરમ્ ।
પૂજાક્રમેણ કથિતં સાધકાનાં સુખાવહમ્॥ ૧૭૪॥
ક્રમેણાનેન વિધિના શ્રીમત્ત્રિપુરસુન્દરીમ્ ।
સમ્પૂજ્ય સાધકશ્રેષ્ઠો રક્ષામન્ત્રં સદા પઠેત્॥ ૧૭૫॥
પ્રાતઃ કાલે શુચિર્ભૂત્વા નિશાયામર્ધરાત્રકે ।
અથવા સઙ્કટે પ્રાપ્તે રાજસ્થાને સુદુર્ગમે॥ ૧૭૬॥
જલે વાથ સ્થલે વાપિ શ્મશાને દુર્ગમે ગિરૌ ।
યત્ર યત્ર ભયે પ્રાપ્તે સ તત્રૈવ પઠેન્નરઃ॥ ૧૭૭॥
સર્વાવયવભાવેન દેવીં  સઞ્ચિન્ત્ય સાધકઃ ।
રક્ષાં કુર્વીત યત્નેન સર્વાશુભવિનાશિનીમ્॥ ૧૭૮॥
સ્તોત્રં ચાદ્ભુતમેવેદં ત્રૈલોક્યે ચાપિ દુર્લભમ્ ।
ગોપનીયં પ્રયત્નેન યદીચ્છેદાત્મનો હિતમ્॥ ૧૭૯॥
યસ્મૈ કસ્મૈ ન દાતવ્યં ન વક્તવ્યં કદાચન ।
શિષ્યાય ભક્તિયુક્તાય સાધકાય પ્રકાશયેત્॥ ૧૮૦॥
ભ્રષ્ટેભ્યઃ સાધકેભ્યોઽપિ બાન્ધવેભ્યો ન દર્શયેત્ ।
દત્તે ચસિદ્ધિહાનિઃ સ્યાદિત્યાજ્ઞા શાઙ્કરી કૃતા॥ ૧૮૧॥
મન્ત્રાઃ પરાઙ્મુખા યાન્તિ ક્રુદ્ધા ભવતિ સુન્દરી ।
અશુભં ચ ભવેત્તસ્ય તસ્માદ્યત્નેન ગોપયેત્॥ ૧૮૨॥
યદ્ગૃહે  વિદ્યતે સ્તોત્રં ગ્રન્થે લિખિતમુત્તમમ્ ।
ચઞ્ચલાપિ સ્થિરા ભૂત્વા કમલા તત્ર તિષ્ટતિ॥ ૧૮૩॥
તસ્માદ્યત્નાદિ મં ગ્રન્થં પૂજયેદ્ગન્ધપુષ્પકૈઃ ।
પૂજાફલં લભેન્નિત્યં સુન્દરીસન્નિધિર્ભવેત્॥ ૧૮૪॥
સ્તવરાજમિમં પુણ્યં યઃ પઠેત્સુસમાહિતઃ ।
યત્ફલં લભતે તસ્માચ્છૃણુધ્વં  સાધકોત્તમાઃ॥ ૧૮૫॥

વારમેકં તુ યોઽધીયાત્ સ પૂજાફલમશ્નુતે ।
વેદિતા માતૃચક્રસ્ય સાધકો ભુવિ જાયતે॥ ૧૮૬॥
માસમેતત્ક્રમેણૈવ પઠેદ્ભક્તિપરાયણઃ ।
સ્વર્ગેઽપિ વિદિતો ભૂત્વા દેવીભક્તસ્તુ ભૂતલે॥ ૧૮૭॥
ભક્ત્યા ચ ધારયેદ્યસ્તુ લિખિત્વા સ્તોત્રમુત્તમમ્ ।
શિખાયામથવા કણ્ઠે બાહૌ વા ભક્તિસંયુતઃ॥ ૧૮૮॥
સ ભવેત્સાધકશ્રેષ્ઠો માતૄણાં ચ સદા પ્રિયઃ ।
લભતે સર્વકામાન્વૈ પરં સ્વસ્ત્યયનં ભવેત્॥ ૧૮૯॥
તસ્માદિદં પ્રયત્નેન ધારયેદ્વિધિના તથા ।
પઠિત્વા પૂજયિત્વા ચ ત્રૈલોક્યં વશમાનયેત્॥ ૧૯૦॥
ભક્તાય દદતે તસ્મૈ મન્ત્રં રક્ષાકરં પરમ્ ।
ધૃત્વા સૌવર્ણમધ્યસ્થાં સર્વકામાન્નરો લભેત્॥ ૧૯૧॥
યાનિ વાઞ્છતિ કામાનિ ભુક્તિમુક્તિકરાણિ ચ ।
લભતે નાત્ર સન્દેહો ભુવિ સ્વર્ગે રસાતલે॥ ૧૯૨॥
દૃષ્ટ્વા ચ સાધકશ્રેષ્ઠં ગ્રહરાક્ષસહિંસકાઃ   ।
દૂરાદેવ પલાયન્તે ન સમર્થાશ્ચ હિંસિતુમ્  ॥ ૧૯૩॥
વિષં નિર્વિષતાં   યાતિ પાપં નિર્યાતિ સઙ્ક્ષયમ્ ।
દેવવન્માનવો ભૂત્વા ભુનક્તિ બહુલં સુખમ્॥ ૧૯૪॥
તસ્માન્નિત્યં પઠેદ્ધીમાન્મુક્તિકામાર્થસિદ્ધયે ।
ભક્ત્યા ચ ધારયેદ્દેવીં  સ્વરક્ષાં સર્વદાઽઽચરેત્॥ ૧૯૫॥
પૂર્વજાતિપરિજ્ઞાનવેદ્યં જન્મસહસ્રકમ્ ।
ન પુનર્જાયતે યોનૌ મરણં નાસ્તિ ચાપરમ્॥ ૧૯૬॥
ગન્ધર્વરૂપવાન્ ભૂત્વા સમ્પૂજ્ય પરમેશ્વરીમ્ ।
રક્ષામન્ત્રં પઠિત્વા ચ દેવત્વં લભતે ધ્રુવમ્॥ ૧૯૭॥
અપુત્રે લભતે પુત્રં દરિદ્રો લભતે ધનમ્ ।
યં યં વાપિ સ્મરેન્નિત્યં તં તમાપ્નોતિ નિશ્ચિતમ્॥ ૧૯૮॥
અતિદુઃખાલયે કષ્ટે ભીમે નિગડબન્ધને ।
સકૃત્પાઠે કૃતે નિત્યં નિગડાન્મુચ્યતે ધ્રુવમ્॥ ૧૯૯॥

દુષ્કૃતૈરભિચારૈશ્ચ રોગૈર્યક્ષ્માદિભિશ્ચ યઃ ।
પરપ્રયુક્તૈર્ગ્રસ્તોઽપિ પઠનાન્મુચ્યતે નરઃ॥ ૨૦૦॥
ઇમં ત્રિપુરસુન્દર્યાઃ સ્તવરાજં મનોહરમ્ ।
રક્ષામન્ત્રં ચ શુભદં શિવેન પરિકીર્તિતમ્  ॥
યઃ પઠેત્પ્રયતો ભક્ત્યા સદ્યો રોગાત્સ મુચ્યતે॥ ૨૦૧॥
આયુરારોગ્યમૈશ્વર્યં ભુક્તિં  મુક્તિં  ચ વિન્દતિ ।
સર્વાન્કામાનવાપ્નોતિ દેવેન્દ્રસ્યાપિ દુર્લભાન્॥ ૨૦૨॥
ઇતિ શ્રીરુદ્રયામલે શ્રીત્રિપુરાસ્તવરાજઃ સમાપ્તઃ॥

